
Cilj ovog istraživanja je bio utvrditi nivo educiranosti roditelja o febrilnosti predškolske djece, u odnosu na sociodemografske faktore, u dvije grupe uzorka.
Uzorak je sačinjavalo 120 ispitanika, to su: roditelji predškolske djece i treće lice koje vodi brigu o djetetu, oba spola, podijeljeni u dvije starosne grupe; prva od 18 do 30 god. starosti i druga preko 30 god. starosti. Istraživanje je sprovedeno po redoslijedu javljanja počevši od 01.07.2010.-01.07.2011. god. u dva doma zdravlja Kantona Sarajevo (KS). Jedan na periferiji grada u Domu zdravlja Ilijaš, dispanzeru za predškolsku djecu, a drugi u centru grada Sarajevo, Dom zdravlja Centar. Ispitanici su bili podijeljeni u dvije jednake grupe prema pripadajućoj ambulanti (60 ispitanika po jednom domu zdravlja uključujući i treće lice koje vodi brigu o djetetu, a to je u oba slučaja bila nena djeteta).
Za istraživanje je korištena namjenski sastavljena anketa zatvorenog tipa sa 25 pitanja podijeljena u tri dijela: sociodemografski podaci, podaci o informisanosti ispitanika o febrilnosti kod djece i pitanja vezana za stvarni nivo znanja o febrilnosti kod djece i načinu njenog tretiranja. Anamnestički podaci dobiveni od ispitanika, poslužili su za eliminaciju simptoma i stanja koja nisu bila vezana za ovo istraživanje. Uključujući faktori bili su akutno febrilno stanje djeteta , dob djeteta od 6 mjeseci do 6 godina, dok u istraživanje nisu bila uključena djeca ispod 6 mjeseci i iznad 6 godina starosti, te febrilna stanja djece koja boluju od maligne ili hronične bolesti. Od statistički metoda korištena je aritmetička sredina ( A"), standardna devijacija (a), medijan (Me), t-test, ^ -test. Svi podaci su obrađeni u programu- SPSS 18.0 (Chicago, IL, USA).
Na osnovu dobivenih rezultata došlo se do zaključka da ispitanici ukupnog uzorka nisu dovoljno educirani o febrilnosti predškolske djece. U ukupnom uzorku visok je procenat ispitanika koji ne znaju koja je normalna tjelesna temperatura, te subfebrilna stanja proglašavaju visokofebrilnim, a nerijetko upotrijebe i neadekvatne antipiretike. Sociodemografki uslovi kao što su: mjesto stanovanja(graaVselo), nivo obrazovanja roditelja, radni status, udaljenost od zdravstvene ustanove signifikantno su bolji u grupi Centar u odnosu na Ilijaš. U Ilijašu su roditelji uglavnom osobe mlade životne dobi (ispod 30g.), žive na selu, udaljeni od zdravstvene ustanove i preko 20km, sa srednjim, osnovnim ili niskim stepenom obrazovanja, u braku gdje su oba roditelja najčešće nezaposlena. U Centru, roditelji su uglavnom dobne skupine preko 30 godina, žive u gradu, udaljeni od zdravstvene ustanove koja svakodnevno pruža uslugu 1-5 km, u braku sa visokim, višim ili srednjim obrazovanjem, zaposlena oba roditelja.

Informisanost i stvarni nivo znanja o febrilnom stanju djeteta i načinu njenog tretiranja signifikantno je bolja u grupi Centar u odnosu na Ilijaš. Kao najbolji način informisanja obje grupe su navele: usmeno od Ijekara i pismeno u obliku letaka ili brošura. Dok u Ilijašu roditelji nemaju toplomijer, ni antipiretik kući, a imaju paničan strah, te u slučaju febrilnosti djeteta " odmah odlaze Ijekaru". U Centru roditelji uglavnom imaju toplomijer i poznaju mjere antipireze. Ovisno ko vodi brigu o djetetu najbolje znanje u obje grupe uzorka imaju majke, zatim otac. Treće lice je apsolutno neinformisano o febrilnom stanju djeteta. Sosiodemografki faktori utiču na nivo educiranosti roditelja o febrilnosti predškolske djece, ali je stvarni nivo znanja ispitanika u ukupnom uzorku nedostatan.
